
Umsögn vegna Borgarlínu - Geirsnefið

Undirrituð tekur undir sjónarmið Félags ábyrgra hundaeigenda og Hundaræktarfélags Íslands. Þá tek ég heilshugar undir umsögn Birtnu Björnsdóttur. Geirsnefið er eitt best sótta græna svæðið á höfuðborgarsvæðinu, ef ekki einfaldlega það best sótta. Svæðið er ekki aðeins nýtt af allskyns hundum í frjálsum leik og eigendum þeirra og vinum, heldur einnig af allskonar fólki sem kemur þar til að skoða hunda í frjálsum leik, oft með börnum sínum og barnabörnum; til að skoða fugla sem eiga þarna athvarf; til að horfa á laxveiðimenn og líka endur og aðra fugla sem svamla í ánum í kring; til að ganga hringinn eða marga hringi eða til að setjast niður og borða nesti eða grilla. Í síðasta hópnum má oft sjá túrista sem setjast við annað af tveimur borðum sem þarna er boðið upp á, borða saman og dást að hundum, enda flestir útlendingar vanir hundum sem bestu vinum mannsins og sáluhjálpurum. Það væri mikil skammsýni að eyðileggja svæðið eða þrengja að því í þeirri mynd sem það er núna og er núna nýtt, frekar ber að hlúa að því og gera það að enn meiri útivistarperlu fyrir hunda, fugla og fólk. 

